
Shri Kamakshi Suprabhatam

શ્રીકામાક્ષીસુપ્રભાતમ્

જગદવન-વિધૌ ત્વં જાગરૂકા ભવાનિ
તવ તુ જનનિ નિદ્રામાત્મવત્ કલ્પયિત્વા ।
પ્રતિદિવસમહં ત્વાં બોધયામિ પ્રભાતે
ત્વયિ કૃતમપરાધં સર્વમેતં ક્ષમસ્વ ॥ ૧॥
યદિ પ્રભાતં તવ સુપ્રભાતં
તદા પ્રભાતં મમ સુપ્રભાતમ્ ।
તસ્માત્ પ્રભાતે તવ સુપ્રભાતં
વક્ષ્યામિ માતઃ કુરુ સુપ્રભાતમ્ ॥ ૨॥

ગુરુ ધ્યાનમ્ ।
યસ્યાઙ્ઘ્રિપદ્મ -મકરન્દ-નિષેવણાત્ ત્વં
જિહ્વાં ગતાઽસિ વરદે મમ મન્દબુદ્ધેઃ ।
યસ્યામ્બ નિત્યમનઘે હૃદયે વિભાસિ
તં ચન્દ્રશેખર-ગુરું પ્રણમામિ નિત્યમ્ ॥ ૩॥
જયેજ્જયેન્દ્રો ગુરુણા ગૃહીતો
મઠાધિપત્યે શશિશેખરેણ ।
યથા ગુરુસ્સર્વ-ગુણોપપન્નો
જયત્યસૌ મઙ્ગલમાતનોતુ  ॥ ૪॥
શુભં દિશતુ નો દેવી કામાક્ષી સર્વમઙ્ગલા
શુભં દિશતુ નો દેવી કામકોટી-મઠેશઃ ।
શુભં દિશતુ તચ્છિષ્યઃ સદ્ગુરુર્નો જયેન્દ્રો
સર્વં મઙ્ગલમેવાસ્તુ  મઙ્ગલાનિ  ભવન્તુ નઃ ॥ ૫॥

॥ શુભમ્ ॥
॥ શ્રીઃ ॥

કામાક્ષિ દેવ્યમ્બ તવાર્દ્ર-દૃષ્ટ્યા
મૂકઃ સ્વયં મૂકકવિર્યથાઽસીત્ ।
તથા કુરુ ત્વં પરમેશ-જાયે
ત્વત્પાદ-મૂલે પ્રણતં દયાર્દ્રે ॥
ઉત્તિષ્ઠોત્તિષ્ઠ વરદે ઉત્તિષ્ઠ જગદીશ્વરિ ।
ઉત્તિષ્ઠ જગદાધારે ત્રૈલોક્યં મઙ્ગલં  કુરુ ॥ ૧॥
શ‍ૃણોષિ કચ્ચિદ્-ધ્વનિરુત્થિતોઽયમ્
મૃદઙ્ગભેરી -પટહાનકાનામ્ ।
વેદધ્વનિં  શિક્ષિત-ભૂસુરાણામ્ ।
શ‍ૃણોષિ ભદ્રે કુરુ સુપ્રભાતમ્ ॥ ૨॥
શ‍ૃણોષિ ભદ્રે નનુ શઙ્ખ -ઘોષમ્
વૈતાલિકાનાં મધુરં ચ ગાનમ્ ।
શ‍ૃણોષિ માતઃ પિક-કુક્કુટાનામ્
ધ્વનિં  પ્રભાતે કુરુ સુપ્રભાતમ્ ॥ ૩॥
માતર્નિરીક્ષ્ય   વદનં ભગવાન્ શશાઙ્કો
લજ્જાન્વિતઃ સ્વયમહો નિલયં પ્રવિષ્ટઃ ।
દ્રષ્ટું ત્વદીય વદનં ભગવાન્ દિનેશો
હ્યાયાતિ દેવિ સદનં કુરુ સુપ્રભાતમ્ ॥ ૪॥
પશ્યામ્બ કેચિદ્-ધૃતપૂર્ણકુમ્ભાઃ
કેચિદ્-દયાર્દ્રે ધૃતપુષ્પમાલાઃ ।
કાચિત્ શુભાઙ્ગ્યો  નનુ વાદ્યહસ્તાઃ
તિષ્ઠન્તિ તેષાં કુરુ સુપ્રભાતમ્ ॥ ૫॥
ભેરીમૃદઙ્ગ -પણવાનક-વાદ્યહસ્તાઃ
સ્તોતું મહેશદયિતે સ્તુતિ-પાઠકાસ્ત્વામ્ ।
તિષ્ઠન્તિ દેવિ સમયં તવ કાઙ્ક્ષમાણાઃ
હ્યુત્તિષ્ઠ દિવ્યશયનાત્ કુરુ સુપ્રભાતમ્ ॥ ૬॥
માતર્નિરીક્ષ્ય   વદનં ભગવાન્ ત્વદીયમ્
નૈવોત્થિતઃ શશિધિયા શયિતસ્તવાઙ્કે ।
સમ્બોધયાશુ ગિરિજે વિમલં પ્રભાતમ્
જાતં મહેશદયિતે કુરુ સુપ્રભાતમ્ ॥ ૭॥

અન્તશ્ચરન્ત્યાસ્તવ ભૂષણાનામ્
ઝલ્ઝલ્ધ્વનિં  નૂપુર-કઙ્કણાનામ્ ।
શ્રુત્વા પ્રભાતે તવ દર્શનાર્થી
દ્વારિ સ્થિતોઽહં કુરુ સુપ્રભાતમ્ ॥ ૮॥
વાણી પુસ્તકમમ્બિકે ગિરિસુતે પદ્માનિ પદ્માસના
રમ્ભા ત્વમ્બર-ડમ્બરં ગિરિસુતા ગઙ્ગા  ચ ગઙ્ગાજલમ્  ।
કાલી તાલયુગં મૃદઙ્ગ -યુગલં વૃન્દા ચ નન્દા તથા ।
નીલા નિર્મલ-દર્પણં ધૃતવતી તાસાં પ્રભાતં શુભમ્ ॥ ૯॥
ઉત્થાય દેવિ શયનાદ્ભગવાન્ પુરારિઃ
સ્નાતું પ્રયાતિ ગિરિજે સુરલોક-નદ્યામ્ ।
નૈકો હિ ગન્તુમનઘે રમતે દયાર્દ્રે
હ્યુત્તિષ્ઠ દેવિ શયનાત્ કુરુ સુપ્રભાતમ્ ॥ ૧૦॥
પશ્યામ્બ કેચિત્ફલ-પુષ્પહસ્તાઃ
કેચિત્પુરાણાનિ પઠન્તિ માતઃ ।
પઠન્તિ વેદાન્બહવસ્તવાગ્રે
તેષાં જનાનાં કુરુ સુપ્રભાતમ્ ॥ ૧૧॥
લાવણ્ય-શેવધિમવેક્ષ્ય ચિરં ત્વદીયમ્
કન્દર્પ-દર્પદલનોઽપિ વશં ગતસ્તે ।
કામારિ-ચુમ્બિત-કપોલયુગં ત્વદીયં
દ્રષ્ટું સ્થિતા વયમયે કુરુ સુપ્રભાતમ્ ॥ ૧૨॥
ગાઙ્ગેય -તોયમમવાહ્ય મુનીશ્વરાસ્ત્વાં
ગઙ્ગાજલૈઃ  સ્નપયિતું બહવો ઘટાંશ્ચ ।
ધૃત્વા શિરઃસુ ભવતીમભિકાઙ્ક્ષમાણાઃ
દ્વારિ સ્થિતા હિ વરદે કુરુ સુપ્રભાતમ્ ॥ ૧૩॥
મન્દાર-કુન્દ-કુસુમૈરપિ જાતિપુષ્પૈઃ
માલાકૃતા વિરચિતાનિ મનોહરાણિ ।
માલ્યાનિ દિવ્ય-પદયોરપિ દાતુમમ્બ
તિષ્ઠન્તિ દેવિ મુનયઃ કુરુ સુપ્રભાતમ્ ॥ ૧૪॥
કાઞ્ચીકલાપ-પરિરમ્ભ-નિતમ્બબિમ્બમ્

કાશ્મીર-ચન્દન-વિલેપિત-કણ્ઠદેશમ્ ।
કામેશ-ચુમ્બિત-કપોલમુદારનાસાં
દ્રષ્ટું સ્થિતા વયમયે કુરુ સુપ્રભાતમ્ ॥ ૧૫॥
મન્દસ્મિતં વિમલચારુ-વિશાલનેત્રમ્
કણ્ઠસ્થલં કમલ-કોમલ-ગર્ભગૌરમ્ ।
ચક્રાઙ્કિતં ચ યુગલં પદયોર્મૃગાક્ષિ
દ્રષ્ટું સ્થિતા વયમયે કુરુ સુપ્રભાતમ્ ॥ ૧૬॥
મન્દસ્મિતં ત્રિપુરનાશકરં પુરારેઃ
કામેશ્વર-પ્રણયકોપહરં સ્મિતં તે ।
મન્દસ્મિતં વિપુલહાસમવેક્ષિતું તે
માતઃ સ્થિતા વયમયે કુરુ સુપ્રભાતમ્ ॥ ૧૭॥
માતા શિશૂનાં પરિરક્ષણાર્થમ્
ન ચૈવ નિદ્રાવશમેતિ લોકે ।
માતા ત્રયાણાં જગતાં ગતિસ્ત્વમ્
સદા વિનિદ્રા કુરુ સુપ્રભાતમ્ ॥ ૧૮॥
માતર્મુરારિ-કમલાસન-વન્દિતાઙ્ઘ્ર્યાઃ
હૃદ્યાનિ દિવ્યમધુરાણિ મનોહરાણિ ।
શ્રોતું તવામ્બ વચનાનિ શુભપ્રદાનિ
દ્વારિ સ્થિતા વયમયે કુરુ સુપ્રભાતમ્ ॥ ૧૯॥
દિગમ્બરો બ્રહ્મકપાલપાણિઃ
વિકીર્ણકેશઃ ફણિવેષ્ટિતાઙ્ગઃ  ।
તથાઽપિ માતસ્તવ દેવિસઙ્ગાત્
મહેશ્વરોઽભૂત્ કુરુ સુપ્રભાતમ્ ॥ ૨૦॥
અયિ તુ જનનિ દત્ત-સ્તન્યપાનેન દેવિ
દ્રવિડ-શિશુરભૂદ્વૈ જ્ઞાનસમ્બન્ધમૂર્તિઃ   ।
દ્રવિડ-તનય-ભુક્ત-ક્ષીરશેષં ભવાનિ
વિતરસિ યદિ માતઃ સુપ્રભાતં ભવેન્મે ॥ ૨૧॥
જનનિ તવ કુમારઃ સ્તન્યપાન-પ્રભાવાત્
શિશુરપિ તવ ભર્તુઃ કર્ણમૂલે ભવાનિ ।
પ્રણવ-પદ-વિશેષં બોધયામાસ દેવિ

યદિ મયિ ચ કૃપા તે સુપ્રભાતં ભવેન્મે ॥ ૨૨॥
ત્વં વિશ્વનાથસ્ય વિશાલનેત્રા
હાલાસ્ય-નાથસ્ય નુ મીનનેત્રા ।
એકામ્રનાથસ્ય નુ કામનેત્રા
કામેશજાયે કુરુ સુપ્રભાતમ્ ॥ ૨૩॥
શ્રીચન્દ્રશેખર-ગુરુર્ભગવાન્ શરણ્યે
ત્વત્પાદભક્તિ-ભરિતઃ ફલપુષ્પપાણિઃ ।
એકામ્રનાથ-દયિતે તવ દર્શનાર્થી
તિષ્ઠત્યયં યતિવરો મમ સુપ્રભાતમ્ ॥ ૨૪॥
એકામ્રનાથ-દયિતે નનુ કામપીઠે
સમ્પૂજિતાઽસિ વરદે ગુરુશઙ્કરેણ ।
શ્રીશઙ્કરાદિ-ગુરુવર્ય-સમર્ચિતાઙ્ઘ્રિમ્  
દ્રષ્ટું સ્થિતા વયમયે કુરુ સુપ્રભાતમ્ ॥ ૨૫॥
દુરિત-શમન-દક્ષૌ મૃત્યુ-સન્ત્રાસ-દક્ષૌ
ચરણમુપગતાનાં મુક્તિદૌ જ્ઞાનદૌ તૌ ।
અભયવરદ-હસ્તૌ દ્રષ્ટુમમ્બ સ્થિતોઽહં
ત્રિપુરદલન-જાયે સુપ્રભાતં મમાર્યે ॥ ૨૬॥
માતસ્ત્વદીય-ચરણં હરિપદ્મજાદ્યૈઃ
વન્દ્યં રથાઙ્ગ -સરસીરુહ-શઙ્ખ -ચિહ્નમ્ ।
દ્રષ્ટું ચ યોગિજન-માનસ-રાજહંસં
દ્વારિ સ્થિતોઽસ્મિ વરદે કુરુ સુપ્રભાતમ્ ॥ ૨૭॥
પશ્યન્તુ કેચિદ્વદનં ત્વદીયં
સ્તુવન્તુ કલ્યાણ-ગુણાંસ્તવાન્યે ।
નમન્તુ પાદાબ્જ-યુગં ત્વદીયાઃ
દ્વારિ સ્થિતાનાં કુરુ સુપ્રભાતમ્ ॥ ૨૮॥
કેચિત્સુમેરોઃ શિખરેઽતિતુઙ્ગે
કેચિન્મણિદ્વીપવરે વિશાલે ।
પશ્યન્તુ કેચિત્ત્વમૃતાબ્ધિ-મધ્યે
પશ્યામ્યહં ત્વામિહ સુપ્રભાતમ્ ॥ ૨૯॥

શમ્ભોર્વામાઙ્ક-સંસ્થાં શશિનિભ-વદનાં નીલ-પદ્માયતાક્ષીં
શ્યામાઙ્ગાં  ચારુહાસાં નિબિડતર-કુચાં પક્વ-બિમ્બાધરોષ્ઠીમ્ ।
કામાક્ષીં  કામદાત્રીં  કુટિલ -કચભરાં ભૂષણૈર્ભૂષિતાઙ્ગીં 
પશ્યામઃ સુપ્રભાતે પ્રણત-જનિમતામદ્ય નઃ સુપ્રભાતમ્ ॥ ૩૦॥
કામપ્રદા કલ્પતરુર્વિભાસિ 
નાન્યા ગતિર્મે નનુ ચાતકોઽહમ્ ।
વર્ષસ્યમોઘાઃ કનકામ્બુધારાઃ
કાશ્ચિત્તુ ધારા મયિ કલ્પયાશુ ॥ ૩૧॥
ત્રિલોચન-પ્રિયાં વન્દે વન્દે ત્રિપુરસુન્દરીમ્ ।
ત્રિલોક-નાયિકાં વન્દે સુપ્રભાતં મમામ્બિકે ॥ ૩૨॥

કૃતજ્ઞતા
કામાક્ષિ દેવ્યમ્બ તવાર્દ્ર-દૃષ્ટ્યા
કૃતં મયેદં ખલુ સુપ્રભાતમ્ ।
સદ્યઃ ફલં મે સુખમમ્બ લબ્ધં
તથા ચ મે દુઃખદશા ગતા હિ ॥ ૩૩॥

પ્રાર્થના
યે વા પ્રભાતે પુરતસ્તવાર્યે
પઠન્તિ ભક્ત્યા નનુ સુપ્રભાતમ્ ।
શ‍ૃણ્વન્તિ યે વા ત્વયિ બદ્ધચિત્તાઃ
તેષાં પ્રભાતં કુરુ સુપ્રભાતમ્ ॥ ૩૪॥

